
Norske maktkjelder
I førre veka var det ved Rørosmuseet eit foredrag av doktorgradsstipendiat Håkon Hermanstrand: "Samisk historie med norske kilder – en vanskelig kombinasjon". 

Da eg leste om det, slo det meg at den same tittelen kunne vore brukt på foredraget mitt. For internathistorie og samisk skolehistorie bygger òg i stor grad på norske kjelder. Eg vil også legge til: Dei bygger på makta sine kjelder. Og i den grad folk med lita eller inga makt har sleppe til, så har dei i stor grad vore nøydd å skrive på makta sine premiss. Dette gjør at dei arkiverte kjeldene gir eit svært avgrensa grunnlag for å skrive historia og det set krav til forskarar og lesarar om å forsøke å sjå fleire sider enn det som kjem fram i arkivmaterialet.


Bakgrunn: Samisk skolehistorie
Bakgrunnen for at eg er invitert hit er vel i første rekke dei 6 bøkene i serien Samisk skolehistorie som eg har vore med å redigere og skrive, det tilleggsmaterialet vi har lagt ut på http://skuvla.info og arkivet vi samla opp i løpet av ti års arbeid, og som for eit par år sidan blei levert til Samisk arkiv. 


Gjennom vel ti års arbeid med skolehistorie har vi samla opp ein del kunnskap om internatlivet. Ein del av det har eg forsøkt å samanfatte i eit foredrag for Rettferd for taperne i 2013. Dette kan lesast på http://skuvla.info/internat2.doc. Her vil eg ikkje kunne gå inn på alt dette, men må konsentrere meg om arkivgrunnlaget for internathistoria. 


Bokserien Samisk skolehistorie og nettsida bygger på tre hovudtypar av kjelder:
1. Vitskapelige artiklar skrive av forskarar på forskjellige område

2. Personlige røynsler fortalt skriftlig eller munnlig

3. Artiklar om bestemte skolar, skoleslag, kommunar og tidsperiodar bygd på leiting i arkiv, samt dokument og dokumentutdrag presentert som tilleggsmateriale. 


Den tredje kjeldetypen er det i første rekke eg som har jobba med, og i den samanhengen har eg besøkt Riksarkivet, Statsarkiva i Tromsø og Trondheim, Samisk arkiv, Dei interkommunale arkiva i Finnmark og Troms, samt eit kommunalt arkiv, som i ettertida trulig er levert inn til IKAF. Eg har og brukt privatarkiv som dengong var oppbevart i bibliotek og private kjellarar, men som seinare har blitt levert inn til Samisk arkiv. På nokre av desse har eg brukt mye tid, men likevel har eg svært mangelfull oversikt. Andre stadar har eg såvidt vore innom, og blant dei største manglane er at eg i det heile ikkje har vore på Arkiv i Nordland. 


Arkiva dekker forskjellige vinklar ved skoleverket, f.eks. har Riksarkivet arkivet etter KUD, mens statsarkiva har forvaltninga på fylkesnivå og interkommunale arkiv har ein del arkiv frå lokale skolestyre. Det er og ei viss kronologisk fordeling, fordi skoleadministrasjonen i Nord-Noreg på fylkes- eller bispedømmenivå før 1804 er i Trondheim, og etter den tid i Tromsø. Etter det var det felles arkiv for stiftsdireksjonen/ skoledirektøren i Tromsø til 1902, da Finnmark blei skild ut, mens Troms og Nordland var i lag heilt til 1942. Utan å kjenne til endringane i forvaltninga er det heller ikkje mogleg å finne fram i arkiva.

(Vise frå internett kva oversiktar eg har laga:
http://skuvla.info/ssh-abm-n.htm

Eksempel på arkivmateriale som er brukt: 
Riksarkivet – 3.skolekontorL – http://skuvla.info/skolehist/kautostyre-n.htm)

Internatarkiv - Kva er det?
Kva er eit internat? Med internat meiner vi eit bygg der elevar har budd under skolegangen, og som regel har dei også fått mat der. Vi tenker oftast på internat som eit litt strengt system der alt skulle vere på stell med eigne sovesalar, matsalar og faste tider for alt. Slik har det nok ikkje alltid vore, på dei første internata måtte elevane ofte stelle maten sin sjølv, og soveplassen kunne vere i klasserommet eller på loftet i skolebygningen. 

Det er forskjellige skolar som har hatt eller har internat. I godt over eit hundreår fantest det i Noreg internat for elevar i folkeskole/grunnskole. Da desse internata blei bygde, erstatta dei dels omgangsskolar, dels ordningar der elevar under skolegangen budde på gardar nær skolen. Det er i første rekke desse internatskolane vi tenker på når vi etterlyser internatarkiv. I tillegg har det vore, og finst dels enno, internat ved folkehøgskolar, vidaregåande skolar og lærarskolar. Dei siste er vel i seinare år meir erstatta av hybelhus. Det finst også nokre få samiske skolar med internat i Troms, Nordland og Trøndelag. Eg konsentrerer meg heretter om internat for offentlige grunnskolar, i første rekke i Finnmark.

Internatarkiv - Kor er dei?
Spørsmålet får meg til å tenke på det samiske kunstmuseet, som var utstilt i Tromsø under tittelen "There is no ... Sámi dáiddamuseum". Det finst heller ikkje noko særskilt internatarkiv. 

Internata var skoleinternat, skolane var internatskolar, og dette var så samanvevd at det er vanskelig å skilje. Ofte var skolestyrar/rektor og internatstyrar ein og same person. Lærarane hadde gjerne som kveldsarbeid å vere vakt og leksehjelp på internatet. Det er derfor vanskelig å skilje skarpt mellom internat og skole, og når vi snakkar om internatarkiv snakkar vi derfor i stor grad også om arkiva for dei skolane som hadde internat og for skolespørsmål generelt i den tida vi kan kalle internattida.

Vi må da spørje: Kven eigde og dreiv internata og skolane? For folke- eller grunnskolen er svaret: I Finnmark var det statsinternat og kommunale internat, i andre fylke var det bare kommunale internat. Arkivmessig er desse i ein heilt forskjellig situasjon, og eg skal derfor behandle dei kvar for seg. 


A. Statsinternata.
Statsinternat har det bare vore i Finnmark, og planlegginga av desse starta parallelt med at Finnmark som første fylke fikk eigen skoledirektør i 1902. Frå starten var Skoledirektøren i Finnmark ansvarlig for planlegging og drift av desse internata, så lenge Skoledirektøren fantest som institusjon, altså fram til 1992. 


Arkivet til Skoledirektøren i Finnmark ligg i Statsarkivet i Tromsø. Her finn ein planar og byggetekningar, rekneskap og tilsettingar og ei rekke andre saker som gjeld desse arkiva. Og ikkje minst lister over kva statsinternat som fantest til ei kvar tid. Her finn vi "Korrespondanse og saksdokumenter angående statsinternatene 1902-1990", sortert på kvart av dei 21 internata. 


Til arkivet til Skoledirektøren i Finnmark er der forøvrig knytta mye interessant historie, sjå http://skuvla.info/skolehist/skoledirarkiv-tn.htm.
B. Kommunale internat - Finnmark
Kor langt tilbake vi har hatt kommunale internat i Finnmark er ikkje lett å seie, da denne historia ikkje er skrive. I Skoledirektøren sitt arkiv er det ingenting om kommunale arkiv eldre enn dei statlige, og også i andre kjelder har vi funne lite. Det eg har funne tyder på at det i Finnmark i første rekke var kysten av Vest-Finnmark som fikk kommunale internat på 1800-talet. Allereie i 1802 blei det sett fram forslag om internatbygging i Alta, men det ser ikkje ut som det kom noko ut av det i den tida. Dei første internata kom trulig på 1860-talet, eit av dei var på Skreifjordeidet på Seiland. Frå 1890 har vi dokumentasjon på at kretsutvalet for Brenna skole i Porsanger krevde å få internat. 
Her er i alle fall store hol i kunnskapen min, og eg veit ikkje om nokon andre har så mye betre oversikt. Her er ei utfordring til framtidige skolehistorikarar og arkivarar.


I utgangspunktet var sjølvsagt kommunale internat kommunale. Det skulle tyde på at dokument om desse var å finne i kommunale og interkommunale arkiv. Men så enkelt er det ikkje alltid. Når det gjeld den eldste internattida, på 1800-talet, kan vi spørre om det i det heile tatt blei ført og samla noko skikkelig arkiv. Om det blei det, er det ikkje sikkert det har blitt tatt vare på fram til vår tid. I tida før kopimaskinar og datamaskinar gjorde sitt inntog, fantest arkiva bare i eitt eksemplar, og blei det borte eller øydelagt, så var det ikkje noko meir arkiv. Det som har øydelagt flest kommunale arkiv er sjølvsagt brenninga av Finnmark og Nord-Troms i 1944. Her reknar eg med at nokon har betre oversikt enn meg over kva skole- og internatarkiv som er borte og kva arkiv som er meir eller mindre bevarte. (IKAF???). 


Statsarkivet skal likevel ikkje heilt avskrivast for kommunale internat. Skoledirektøren i Finnmark hadde ved sida av å drive skoleinternata eit oppsyn med heile skoleverket i Finnmark. Derunder også dei kommunale internata. Derfor finn vi i skoledirektøren sitt arkiv:
Serie VII: Korrespondanse og saksdokumenter angående de kommunale internatene 1903-1966
Lista over internat som er nemnd i dokumenta og årstala for arkivert korrespondanse kan tyde på at dette manglar mye på å vere komplett. I følge Meløy: Internatliv i Finnmark var det 28 kommunale internat i fylket ved krigsutbrotet i 1940, mens arkivmaterialet i Statsarkivet i all hovudsak avgrensar seg til etterkrigstida. 

Sjølv om skolen i prinsippet var kommunal og forvalta av kommunale skolestyre og skolesjefar, mens internata i større grad var sentralstyrt frå skoledirektøren, la skoledirektøren seg også ofte opp i drifta av skolane. Korleis dette var organisert økonomisk med ansvarsfordeling og overføringar mellom stat og kommune er eit spørsmål eg ikkje har studert nøye, så det skal eg overlate til framtidig forsking. Det eg i alle fall kan seie er at dette ikkje var konstant i den lange perioden på 90 år med skoledirektør. I arkiva kjem det bl.a. fram fleire tilfelle der kommunar forsøker å få staten til å overta ansvaret for kommunale internat.


Ved sida av Skoledirektøren kan det i Statsarkivet i Tromsø vere materiale å finne i arkivet til Fylkesmannen i Finnmark. Her finn vi bl.a. Folkeskoler, internater og lærerboliger 1949-1976
Trulig er det også noko å finne i det rikholdige gjenreisingsarkivet her.

C - Kommunale internat - Andre fylker
Sidan dette arrangementet har tittel Internatliv i Finnmark, legg eg hovudvekta på det, men eg må få seie eit par ord om internat i andre fylke. Desse har fått langt mindre merksemd i skolehistoria, men det betyr ikkje at dei ikkje har vore der. Før vi forlater Finnmark heilt, skal vi sjå at det er eit uventa funn under dei kommunale internata i Finnmark:
1956-1958 Drift av kommunale internat i Troms
Eg har ikkje fått undersøkt kva som ligg her, men det kan jo vere noko å starte med. I gjenreisingstida var det jo fleire internat i Troms for elevar frå Finnmark, men desse var avvikla før det. 

Det eldste eg har funne om internat i Tromd er det Lydolf Lind Meløy skriv frå si oppvekst i Øksnes i Vesterålen: "Mi heimbygds internat var bygd og tatt i bruk i 1868." Det er ein liten peikepinn om at her må vere mye meir å finne. Trulig vil ein kunne finne mye i arkiva etter Skoledirektøren i Troms, Fylkesmannen og på IKAT. 

For Nordland ser det ut til at Arkiv i Nordland har materiale om ein del internat i fylket. I denne samanhengen skal eg nøye med å bare slå fast at det ikkje stoppar her. Det har også vore folkeskoleinternat lenger sør, men det blir for langt å gå inn på her.

Kven fortel gjennom arkiva?
Kven var på internata? Først og fremst var det jo elevane som budde der. Så var det internatpersonalet, som gjerne besto av styrar, husmor og tenestejenter eller biiggát. Så var det lærarane, som i tillegg til undervisning og inspeksjon på skolen ofte også hadde oppgåver på internatet. I tillegg må vi ta med foreldra, som måtte levere og hente ungane der, og ofte hadde sine meiningar om internata og behandlinga av ungane deira. Til sist dei kommunale skolestyresmakter og den som for alle som hadde sin daglige gjerning ved internata måtte stå som sjefen over alle sjefar, nest etter Gud og Kongen: Skoledirektøren. 


Kven av desse synest i arkiva? Elevane si røyst finst ikkje. Når vi i Samisk skolehistorie ønska å få fram skole og internat frå elevane si side, var arkiva til lite hjelp, bare svært indirekte kunne det komme fram om det var problem med elevane. Det lågare personale, stort sett yngre jenter, har heller ikkje fått bidra noko vidare i arkiva. Det vi finn i arkiva er rapportane til lærarar, skole- og internatstyrarar og delvis husmødre. Frå lærarar er nokre av dei mest verdifulle bidraga dei søknadane dei årlig måtte skrive for å få støtte av Finnefondet. Der skildrar dei bl.a. språksituasjonen i skolen, men rapportane deira må vurderast ut frå at dei skreiv det dei måtte for å oppnå målet, lønstillegg. Om dei var misnøgde med fornorskingspolitikken eller med kommunen si leiing av skolevesenet, så hørte det ikkje heime her. 

Det finst i arkiva nokre gongar brev og rapportar som fortel om foreldra sine haldningar til skolen og internatet. Vi kan bare stille spørsmåla: Var det mange fleire slike brev som aldri blei arkivert? Var dei haldningane som kjem fram representative? Her må nemnast eit unnatak, det arkivmaterialet frå Porsanger, som Kaisa Maliniemi har henta fram, og som delvis er skrive på samisk og kvensk. Det gir eit glimt inn i haldningane til foreldra og i levekåra på den tida, som står som ein kontrast til det ein finn i styresmaktene sine ovafrårapportar. 


Det som mest av alt kjem fram i arkiva er skoledirektørane sine synspunkt og haldningar. Vi kan finne rapportar frå besøk dei og assistentane deira har gjort ved skolar og internat. I dei første tiåra prega av at fornorskinga og internatsystemet skulle forsvarast, seinare med opningar for refleksjonar om kor hensiktsmessig internat- og skoleordninga var. Likevel kan vi trygt oppsummere: Internatarkiva er i første rekke ei kjelde for to typer av informasjon:
- Harde fakta som tallet på internat, storleik, plassering, årstal, tal på elevar og tilsette, økonomi
- Haldningane til skoledirektørar og lokale leiarar, eller dei haldningane dei var forplikta å uttrykke.
For den som leitar etter skole- og internathistorie nedafrå, må ein nok leite etter andre kjelder.

Internatarkiv og sanningskommisjonen
Har det så noka meining no, i 2017, å grave meir i denne gamle historia? Etter mi meining har det absolutt det, og ikkje bare av det som noko foraktelig kallast "akademisk interesse". I vår vedtok Stortinget at det skal opprettast ein sanningskommisjon om fornorskinga av samar og kvenar. Internathistoria er ein vesentlig del av fornorskingshistoria, og det er derfor viktig å trekke denne fram for å forstå kvifor og korleis fornorskinga har skjedd. 


Det store spørsmålet blir da: Finn vi sanninga i internatarkiva? Til det vil eg seie både ja og nei. Det meste av det som står det er nok sant, i den forstand at det ikkje er blank løgn eller bevisst forfalska. Men det må samtidig vurderast svært kritisk ut frå kven som har skrive det, og ikkje minst med tanke på kven som har vore aktørar i internata og striden om dei, men som ikkje har fått sine opplevingar og sitt syn fram i det skriftlige materialet vi no finn i arkiva.  

